Дзяржаўная ўстанова адукацыі

“Сярэдняя школа № 9 г. Мазыра”

[image: image1.jpg]


МАКСІМ БАГДАНОВІЧ – вялікі грамадзянін і патрыёт, ён усё сваё кароткае жыццё аддаў служэнню народу... Чалавек шырокай адукацыі, энцыклапедыст у самым поўным сэнсе гэтага слова, Максім Багдановіч ад самых пачаткаў сваёй творчасці быў у абсягу перадавых агульначалавечых ідэй, у якіх ён знаходзіў месца беларускай нацыянальнай думцы... Шчасце свайго народа ён бачыў у выхадзе яго на шырокую арэну агульначалавечай гісторыі.

К.Чорны


Сцэнарый падрыхтавала
настаўнік беларускай мовы і літаратуры

вышэйшай кваліфікацыйнай катэгорыі

Вягера Наталля Барысаўна

Вечар-успамін 

“Сучаснік — назаўжды”

Мэты і задачы: 

· успомніць звесткі з біяграфіі Максіма Багдановіча; раскрыць творчую гісторыю выдання зборніка “Вянок”;

· развіваць лагічнае мысленне, выразнае чытанне;

· садзейнічаць выхаванню павагі да роднага слова, беларускай літаратуры.

Абсталяванне: партрэт М. Багдановіча; зборнік “Вянок” (факсімільнае выданне); выстава кніг, прысвечаная пісьменніку; запісы песень.

1 вядучы

Я думаю аб знакамітых продках, 

Якіх шмат хто не ведае ў нас.

Было жыццё іх бурным, як паводка,

Яны на многа абганялі час.

Іх узвышала вернаць ідэалам,

На новый ніве руніўся сявец.

У будучыню зерне прарастала,

Каб золатам калосся зазвінець.

Ён нёс свой крыж цярпліва, без ныцця.

Як самабытны, непаўторны творца,

Хоць рана згасла полымя жыцця,

Ды ўсё гарэць, не згаснуць яго зорцы.

2 вядучы. Грамадзяніну і патрыёту, энцыклапедысту, нязгаснай зорцы беларускай паэзіі Максіму Багдановічу, якому сёлета споўніцца 120 гадоў, прысвячаецца наш вечар-успамін.

1 вядучы. Рыгор Барадулін адзначаў: “Лёс паэзіі Максіма Багдановіча — лёс сапраўднай паэзіі: чым больш праходзіць часу, тым яна глыбей, па-новаму асэнсоўваецца.” І гэта, сапраўды, так. Успомнім звесткі з жыцця і творчасці Максіма Багдановіча.

1 біёграф. 9 снежня 1891 г. у Мінску на вуліцы Аляксандраўскай пачаўся зямны шлях паэта. "Бацька Максіма - Адам Ягоравіч— нарадзіўся ў Халопенічах у год вызвалення ад прыгону... У 1882 г. Адам Ягоравіч скончыў Нясвіжскую настаўніцкую семінарыю, пасля настаўнічаў у Мінску, працаваў у Сялянскім банку ў Гродне, Ніжнім Ноўгарадзе і Яраслаўлі... Адам Ягоравіч на працягу ўсяго жыцця вёў навуковую работу, стаў вядомым этнографам.
Маці, Марыя Апанасаўна, нарадзілася ў 1869 г. Яна спрабавала пісаць апавяданні. Замуж за Адама Ягоравіча яна выйшла ў 1888 г. У іх было чацвёра дзяцей..." - піша Ніна Ватацы.
2 біёграф. У чэрвені 1892 г. сям'я пераязджае ў Гародню (Гродна). "Умовы для выхавання дзяцей былі спрыяльнымі: вакол сады, палі, недалёку лес, ды і Нёман побач", - адзначае Адам Багдановіч. Жылі не багата, але дружна і шчасліва. Ужо падрасталі тры хлапчукі: Вадзім, Максім і Лёва.
Марылі пра дзяўчынку. I неўзабаве з'явілася Ніна. Але тут сям'ю напаткала бяда. У кастрычніку 1896 г. памерла маці. Было ёй толькі 27. Следам за маці памерла і дзяўчынка. Усяго пяць гадоў споўнілася маленькаму Максіму, калі ён застаўся без самага блізкага чалавека. Смерць маці стала для будучага паэта душэўнай драмай, якаяпрайшла праз усё ягонае жыццё. А наперадзе чакала развітанне з Радзімай. "Сваю родную маці Максім любіў горача. У доме зберагліся ноты, па якіх яна іграла на фартэпіяна, і любімыя яе творы былі адначасна любімымі творамі Максіма. Вобраз той, хто даў яму жыццё, вечна жыў у Максімавым сэрцы, як вобраз радзімы. Ён і зачароўваў, і клікаў да сябе..." - піша Алесь Бачыла.
Калі смутак моцна гне душу маю,

І шкада мне дзён загубленых сваіх,–

Я паціху песні сумныя пяю,

Усю жуду сваю выкладваю ў іх,

Ціха песня разліваецца, звініць,

Вымаўляе, як я моладасць згубіў,

Як дагэтуль не патрапіў палюбіць,

І зусім, бадай, праўдзіва шчэ не жыў.

А як родную згадаю старану,

Як згадаю яе беднасць і нуду,–

Сэрца сціснецца, а я пяяць пачну,–

Мо душу хоць трохі гэтым адвяду.

У лістападзе 1896-га Багдановічы назаўсёды пакідаюць Беларусь. Бацька з дзецьмі і сваёй малодшай сястрой пераехалі ў Ніжні Ноўгарад. Тут Адам Ягоравіч пасябраваў з сям'ёй Максіма Горкага, пасля ажаніўся з сястрою жонкі пісьменніка Аляксандрай Волжынай.

3 біёграф. У 1902 г. Максім паступіў у Ніжагародскую мужчынскую гімназію. Там ён пасябраваў з выкладчыкам гісторыі А. К. Кабанавым.
Беларускую мову Максім вывучаў па слоўніку.
6 ліпеня 1907 г. упершыню ў друку ("Наша Ніва", № 24) з'яўляецца алегарычнае апавяданне "Музыка" М. Багдановіча.
1908 г. Сям'я пераязджае ў Яраслаўль. Максім пераводзіцца ў 6-ы клас Яраслаўскай гімназіі. Здольнага юнака адразу заўважылі. Ён займаўся ў літаратурным гуртку. «На занятках гуртка Максім прачытаў многа рэфератаў: "Новыя павевы ў рускай літаратуры", "Сучасная літаратура і народны рух", "Сімвалізм і дэкадэнцтва"...
На адных занятках гуртка Максім зрабіў даклад пра беларускую паэзію. Ён пазнаёміў нас з развіццём беларускай літаратуры, з творамі Янкі Купалы, Змітрака Бядулі, Якуба Коласа і іншых. Максім упершыню прачытаў нам свае вершы на беларускай мове», - успамінае Ціхан Годнеў.
Моцным ударам для Максіма стала смерць старэйшага брата, які памёр вясной 1909 г. ад сухотаў. Максім страціў брата-сябра. Пасля смерці Вадзіма і ў Максіма стаў актыўна развівацца туберкулёзны працэс.
4 біёграф. У 1908 г. у кнізе ўкраінскага вучонага Іларыёна Свянціцкага "Адраджэнне беларускага пісьменства" ўпершыню ў крытыцы сустракаецца імя Максіма Багдановіча, цытуецца ўрывак з яго апавядання "Музыка". «...Максіма Багдановіча ведалі не толькі чытачы "Нашай Нівы" і яраслаўскіх выданняў. Пра яго, як пра маладога майстра, пісалі ўжо Сяргей Палуян, Іларыён Свянціцкі, Аляксандр Пагодзін, чэшскі літаратурны крытык Адольф Чэрны», - удакладняе Генадзь Каханоўскі.

На пачатку вясны 1909 г. Максім Багдановіч захварэў на сухоты.
1911 год. Бацька раіў паехаць у Крым, але Максіма цягнула на Беларусь.
10 чэрвеня 1911 г. у чэшскім часопісе "SlovanskyPrehled' надрукаваны артыкул "Нацыянальныя і літаратурныя імкненні беларусаў у 1909 - 1910 гг'' Адальфа Чэрнага, у якім аўтар зазначае: "Максім Багдановіч - чалавек новай культуры, сюжэты яго нешматлікіх невялікіх вершаў агульначалавечыя. Адрознівае паэзію незвычайнае пачуццё народнага духу, што адпавядае аб'ектыўным пачуццям сучаснага чалавека, выхаванага сусветнай літаратурай".
У рэдакцыі "Нашай Нівы" Максіма сустрэлі гасцінна. Тут ён пазнаёміўся з братамі Іванам і Антонам Луцкевічамі, Вацлавам Ластоўскім, Браніславам Эпімахам-Шыпілам. "Пры першай сустрэчы з ім мяне ўразілі яго вочы з даволі праніклівым поглядам, але калі ён гаворачы захапляўся, вочы яго глядзелі не на зне, а ўнутр, быццам былі звернуты ў мозг. М. Багдановіч прыехаў у Вільню ўжо як актыўны і свядомы працаўнік беларускага адраджэння", - успамінае Вацлаў Ластоўскі.
Максім наведаў музей Луцкевічаў. Сярод экспанатаў яго вельмі ўразілі слуцкія паясы. Уражанне было настолькі вялікім, што нарадзіўся верш, пра які крытык Рыгор Бярозкін напісаў: «Калі б нават Багдановіч быў аўтарам толькі "Слуцкіх ткачых", яго імя засталося б сярод лепшых імён беларускай паэзіі».
Гучыць песня "Слуцкія ткачыхі" ў выкананні Валерыя Дайнекі.

5 біёграф. Браты Луцкевічы запрасілі Максіма ў госці ў Ракуцёўшчыну, што недалёка ад Маладзечна. «У Ракуцёўшчыне паэт напісаў невялікія паэмы. Першая - "У вёсцы" - абразок убачанага вясковага жыцця, з апісаннем самой Ракуцёўшчыны... Другая паэма - "Вераніка", падставай для яе з'яўлення было каханне Максіма да Ганны Какуевай, сястры ягонага аднакласніка па Яраслаўскай гімназіі Рафаіла Какуева. Паэт аб'яднаў гэтыя паэмы ў цыкл "Мадонны" і прысвяціў яго Ганне. Каханне да Ганны, з думкаю пра якую ён зноў прыехаў у Яраслаўль, засталося бездакорным. Сумуючы па ёй, ён стварае поўны пяшчоты раманс "Зорка Венера"», - піша Алесь Бяляцкі.
             Гучыць песня "Зорка Венера"ў выкананні Данчыка.
1911 год. Максім марыў вучыцца на філалагічным факультэце Пецярбургскага ўніверсітэта. Ён меў запрашэнне акадэміка Шахматава. «Да 1910 года аўтарытэт Багдановіча як знаўцы Беларусі, яе гісторыі, культуры, мастацтва і этнаграфіі ўжо настолькі ўсталяваўся, што ў адказ на просьбу прафесара А. А. Шахматава параіцьяму чалавека для спецыяльных заняткаў беларусазнаўствам у Пецярбургскім універсітэце рэдакцыя "Нашай Нівы" без ваганняў назвала свайго маладога карэспандэнта з Яраслаўля.
Аднак у Пецярбург Максім не паехаў, а, як на тым настойваў бацька, паступіў у Яраслаўскі юрыдычны ліцэй», - піша Рыгор Бярозкін.
Максім самастойна вывучаў украінскую мову. Пазнаёміўся з паэзіяй чэхаў, харватаў, сербаў, балгар. Італьянскую мову вывучаў па падручніку, каб чытаць у арыгінале Дантэ. Ірэчаскіх паэтаў чытаў у перакладах, з нямецкіх любіў Шылера, часта паўтараючы яго афарызм: "Над формай працуй упарта, каб словам было цесна, а думкам прасторна". Французскую паэзію ён ведаў лепш, чым якую- небудзь іншую замежную; многа чытаў Верлена ў арыгінале і перакладаў яго на беларускую мову.
3 першай публікацыі ў "Нашай Ніве" Максім Багдановіч нястомна шчыраваў на ніве беларускай паэзіі. Але нялёгка прабіваўся ён на старонкі беларускага друку, нялёгкім быў шлях і да першага зборніка.
Даследчык
—Працу над кніжкай сваіх вершаў Максім Багдановіч пачынае адразу пасля вяртання з Беларусі ў Яраслаўль. Паэт акрэслівае план выдання, якое "мелася складацца з 2-х частак, кожная з якіхуключала некалькі цыклаў". Летам 1912 г. рукапіс быў ужо ў Вільні. На вокладцы стаяла назва "Кніжка выбраных вершаў". 

Інсцэніраванне ўрыўка з кнігі “У бязмежную даль”.

Багдановіч:

—Я прынёс Вам у падарунак кніжачку сваіх вершаў на беларускай мове “Вянок”. Яна з аўтографам.

Агурцоў(пагартаўшы кніжку)

—Чаму Вы, народны беларускі паэт, напоўнілі Вашу кніжачку санетамі, рандо, трыялетамі ды іншымі, не ўласцівымі народу формамі? Акрамя таго, Вы амаль да кожнага верша ўзялі па эпіграфу ледзьве не на ўсіх еўрапейскіх мовах. Навошта гэта?

Багдановіч:

—За беларускаю моваю не хочуць празнаць самастойнасці і самабытнасці. Не хочуць дапусціць і думкі, што гэтаю моваю можна выказаць найтанчэйшыя рухі чалавечае душы і даць любую літаратурную форму. Я своёю кніжачкай хацеў паказаць, што ўсё гэта магчыма. А дзеля гэтага трэба было беларускую мову паставіць упоруч з еўрапейскімі мовамі.

Нечакана грошы на выданне зборніка Максіма Багдановіча знайшліся, але кніга ўбачыла свет не такой, як хацеў аўтар. Вацлаў Ластоўскі даў ёй назву "Вянок", хоць ніжэй і змясціў - "Кніжка выбраных вершаў".
Прэзентацыя факсімільнага выдання зборніка "Вянок" М. Багдановіча.
Як бачым, прозвішча аўтара і назву кнігі абрамляе вянок. На тытульнай старонцы і змешчана гэтае ўдакладненне, якое мелася стаць назвай кнігі, і малюнак лебедзя, які быў не выпадковым, бо княгіня Магдалена Радзівіл падтрымлівала рэдакцыю "Нашай Нівы" грашовымі сродкамі... Унізе старонкі змешчана інфармацыя: "Вільня, друкарня Марціна Кухты, 1913".
6 біёграф. 1916 г. Заканчвалася вучоба ў Яраслаўскім юрыдычным ліцэі. 3 ліста да Ванды Лявіцкай: «Дадам да другой паловы вершаў з "Вянка"лепшыя вершы 1912 – 15 гадоў, і выйдзе зборнік "Маладзік" ці "Красавік". Выйдзе яшчэ адзін зборнічак "Пярсцёнак”. А з вершаў апошняга часу трэці - "Шыпшына".

Максім, здаўшы апошнія залікі, пачаў збірацца на Беларусь. Ён вырашыў канчаткова: там ён патрэбны. У Мінску Багдановіч напіша свой перадсмяротны твор-паэму "Страцім-лебедзь". «3 падрабязнага дзённіка дум і перажыванняў пяцімесячнага жыцця М. Багдановіча ў Мінску няма. Але ёсць яго вершы таго часу, у якіх, як у "Страцім-лебедзі", і боль паэта - уласны, асабісты (ці не сваю лебядзіную песню ён сам піша?), і трубны голас грамадзянскасці паэта - быць гатовым да самаахвярнага служэння справе», - прачытаем у Алега Лойкі.
Сімвалам ахвярнасці, сапраўдным Страцімам-лебедзем і стаў сам Творца.
7 біёграф. У 1917 г. Максіма Багдановіча сустракае ў Мінску пісьменніцкая сям'я "Беларускай хаткі". Усе чакалі вялікіх змен...
На жаль, здароўе Максіма Багдановіча пагаршалася. Максім, разумеючы гэта, настойліва працуе: думкі і пачуцці прасіліся на паперу. Сябры сабралі грошы, адправілі Максіма на лячэнне ў Крым.
Май ужо быў у самым разгары, а яму рабілася ўсё горш і горш. Нягледзячы на цяжкі стан здароўя, не кідаў працы над складаннем беларускага буквара, ні на хвіліну не забываўся пра Беларусь. Гаспадыня думала, што ён піша лісты сваякам. Напісаў бацьку на паштоўцы алоўкам, што справы зусім дрэнныя: "Вітаю, стары варабей. Маладому вараб'ю дрэнна.  3 ложка ўжо не падымаюся - аслаб канчаткова". Адпраўляць не спяшаўся...

Максім Багдановіч браў у рукі "Вянок", перачытваў, правіў асобныя раздзелы. Апошнім, што напісаў паэт на вокладцы свайго паэтычнага зборніка, было:
У краіне светлай, дзе я ўміраю,

У белым доме ля сіняй бухты,

Я не самотны, я кнігу маю

З друкарні пана Марціна Кухты.
            Гучыць песня "Літаценне адзіноты"ў выкананні Вольгі Цярэшчанкі.
25 мая 1917 г. ноччу памёр Максім Багдановіч.
Пахавалі паэта ў Ялце на могілках, што знаходзіліся ў гарах, над горадам.
8 біёграф. У 1924 г. беларускія паэты Уладзімір Дубоўка, Анатоль Вольны, Андрэй Александровіч адшукалі магілу паэта, і пазней на ёй быў устаноўлены помнік з надпісам: "Беларускі пісьменнік-поэта Максім Багдановіч. Нарадзіўся 27 лістапада 1891 года ў Менску. Памёр 12 мая ў Ялце". А вышэй: 
Хоць зерняткі засохшымі былі,

Усё ж такі жыццёвая іх сіла

Збудзілася і буйна ўскаласіла

Парой вясенняй збожжа на раллі.
             Гучыць песня "Айчына-Радзіма"ў выкананні Вольгі Цярэшчанкі.
2 вядучы. Рыгор Барадулін пісаў: "Максім Багдановіч ратаваў нацыю, ратаваў мову на краі адчаю. Аднаго жыцця мала, каб дарасці да разумення Максіма Багдановіча, да разумення ягонай уні- кальнасці, велічы, глыбіннай прастаты. Богам дадзены, каб мы па-багдановічаўску любілі сваю святую зямлю, імя якой Беларусь..."

1 вядучы
Беларусь, твой народ дачакаецца

Залацістага, яснага дня.

Паглядзі, як усход разгараецца,

Сколькі ў хмарах залётных агня!

